
Çĕнĕ çул 

Çăн халавлă çĕн çулталăк 

Çитрĕ — шăппăн пуçланать;  

çĕнĕ алăк  

Систермесĕр уçăлать. 

  

Алăк витĕр ĕмĕр куçĕ  

Пăхрĕ, кулчĕ аякран;  

Çутă ĕмĕт — пурнăç пуçĕ —  

Чăмрĕ ун патне малтан. 

  

Ĕмĕт хыççăн пур чĕр чун та  

Харăс кĕчĕ Çĕн çула. 

Тĕттĕм каç та, çутă кун та  

Илĕртеççĕ малалла. 

  

Ĕмĕр сыппи çĕн çулталăк  

Вăрăм çурт пек вăл тăрать:  

Виç çĕр утмăл пилĕк талăк — 

Йышлă пӳлĕм ун пулать. 

  

Йышлă пӳлĕм-пӳлĕм витĕр 

Утса пирĕн тухмалла...  

Мĕн курнийĕ — юлтăр, ирттĕр 

Пирĕн пурнăç малалла. 

  



Килех, Çĕн çул! Малаш енĕн 

Тикĕс çулне уçса пар!  

Пур чĕр чуншăн, этемсемшĕн  

Канлĕ, çутă пурнăç яр! 

  

Кив çулталăк, яланхи пек, 

Юлтăн эсĕ хыçала...  

Сывлăх сун та, — çултан-çул тек 

Тăрса юлах авала! 

